Эпик әсәрләрне өйрәнү
Күп кенә галимнәрнең элекке һәм бүгенге көннәрдә язылган фәнни хезмәтләрендә моңа җавап табарга була. Бигрәк тә М.А. Рыбникова, Д.Ф. Заһидуллина, С.Г. Исмәгыйлева хезмәтләрендә һәр төр әсәрләрне өйрәнү үзенчәлекләре җентекләп бирелгән.

Безнең мәктәп шартларында, ягъни әдәбият укытуга – 2, татар теленә 1 сәгать каралган вакытта, әдәби әсәрләрнең эчтәлеген бөтен тирәнлегендә үзләштерү һич мөмкин түгел. Һәр әсәрне әдәбият методикасы өйрәткән нигездә анализларга тырышсак та, һәр очракта карашларның барлык нокталарыннан чыгып тикшереп булмый.  Бигрәк тә күләмле әсәрләрне. Шуңа күрә без беренче урынга әсәрнең мәгънәви эчтәлеген ачуны куябыз. 

Укытучы шул ук вакытта психологик аспектны да, ягъни укучыларны әсәр белән кызыксындырып, аларда актив рәвештә фикер алышу теләген тудырырга кирәклеген дә истән чыгармаска тиеш.
Бигрәк тә югары сыйныфларда укучыларның фикерләү мөмкинлекләре арта, шуңа күрә аналитик эшчәнлек тә катлаулана. Әсәрләр тарихи чорны исәпкә алып өйрәнелә башлый.

Мәсәлән, XI сыйныфта Г. Ибраһимовның “Казакъ кызы” романы өйрәнелә. 2-3 сәгать эчендә теле дә шактый катлаулы булган бу романны тулысынча, ягъни бөтен аспектларга туры китереп өйрәнеп һәм анализлап бетерү мөмкин түгел. Шунлыктан беренче дәрестә (кереш дәрестә) өйрәнелә торган әсәрне кабул итәргә  әзерләү, тарихи чорга (әсәрдә чагылыш тапкан чор күздә тотыла) тулы бәя бирү бик тә кирәк. Нәкъ шушы дәрестә әсәрнең буеннан-буена даими кулланылышта булган казах сүзләренең мәгънәләрен аңлатып, сүзлек эше башкару да дөрес булыр. Һәм, әлбәттә, кереш дәрестә әсәргә тулы күзәтү ясау кирәклеген дә укытучылар беләләр.
Иң элек романдагы вакыйгаларның нинди сюжет сызыклары буенча үстерелүенә игътибар итәбез. I сюжет сызыгы – кабиләләр арасындагы көрәш; II се – Карлыгач-Сылу белән Арысланбай арасындагы мәхәббәт. Күзәтү ясаганда (сюжет сызыклары буенча кыскача сөйләп чыгу барышында) иң элек патша Россиясенең ярымколониаль халыкларга каршы алып барган сәясәте, аннан соң кабиләләр тормышындагы сәясәт – өстенлеккә ирешкән ыруның башкаларга ясаган йогынтысы һәм алар өстеннән идарә итүе, ә калганнарының буйсынып яшәве, ыруларны берләштерү максатыннан,  балаларын ярәштерү, кыз алу һәм кыз бирү йолаларын тотуына игътибар ителә. Кереш дәрестә тактада схематик рәвештә ыруларның тормышы, аларның атамалары, ыру башлыклары, гаилә әгъзаларының исемнәре, образлар системасы күрсәтелә. Укучылар моны дәфтәрләренә төшерәләр. Калган дәресләрдә эшләү өчен әнә шулай итеп уңайлы база төзеп куела.
Калган ике дәресне төп сюжет сызыкларына нигезләнеп оештырырга була (1 сәгать). Кабиләләр арасындагы көрәш турындагы өлешләре укучыларга әллә ни кызык тоелмаска да мөмкин. Шуңа күрә ул өлешләрнең II сюжет сызыгы белән кисешеп үткән урыннарын (өлешчә генә) сайлап алып кына укырга, ә  Карлыгач һәм Арысланбай мәхәббәте, Карлыгач һәм Калтай мөнәсәбәтләренә караган өлешләргә күбрәк игътибар бирергә була.

Романны анализлаганда “автор артыннан ияреп бару” юлыннан файдаланырга була.  “Образлар бирелеше аша” анализлау юлын куллану да уңышлы чыга. Ләкин бу очракта укучыларның югары әзерлекле булуы һәм мөстәкыйль эш итү белүләре кирәк.

Нинди генә юлны сайласак та, балаларга алдан ук юнәлеш биреп кую, ягъни системалаштырылган сораулар куелу зарур. Хәтта балаларга бу сорауларга җавапны кайсы бүлекләрдән табарга мөмкин икәнлекне дә искәртергә кирәк. Шулай эшләгәндә без аларда кызыксыну һәм әсәрне өйрәнүгә теләк уята алабыз. 
Эпик әсәрне өйрәнгәндә, укучыларны сюжет элементларын билгеләп барырга күнектерү кирәк. Бу, беренчедән, әсәрдәге геройлар турындагы мәгълүматны төгәл һәм бөтенлекле итә, икенчедән, сюжет һәм вакыйгаларны, сюжетның төп вазифасы булган конфликтларны ачу тема, проблемаларны билгеләргә ярдәм итә.

Композицион төзелешкә игътибарны юнәлтү дә мөһим. Автор әсәрне язганда билгеле бер мәгълүмат бирүне генә күздә тотмый. Вакыйгаларны тиешле тәртиптә урнаштыру укучының игътибарын җәлеп итәргә тиешле урыннарны калкурак итеп күрсәтү өчен кирәк. 

Әлбәттә, бүгенге көн балалары бик күп вакытларын телевизорга һәм компьютерга сарыф итәләр. Мондый шартларда аларны китап укуга  кызыксындыру бик авыр. Ә әдәби әсәр укылырга тиеш, шуңа күрә чәчмә әсәрләрне өйрәнгәдә, анализлауның кайсы юнәлешен, ягъни аспектын сайлау да мөһим. Этик, эстетик, иҗтимагый, психологик, педагогик, стилистик, лингвистик аспектларның кайсы уңышлырак булуын әсәр үзе үк әйтеп тора. Мәсәлән, “Казакъ кызы”н анализлаганда иҗтимагый юнәлешне генә игътибар үзәгенә алсаң, әсәр белән кызыксындырырмын, димә. Димәк, этик-эстетик юнәлешләргә күбрәк игътибар бирелергә тиеш.  Ә менә Ә. Еники әсәрләренең кайсын гына алсаң да (“Әйтелмәгән васыять”, “Бер генә сәгатькә”, “Бала” һ.б. ), монда психологик аспектка таянып эш итү отышлы икәнен күрергә мөмкин.

З.Я. Рез  фикере буенча, әсәргә мөнәсәбәттән чыгып, 3 анализ төрен сайларга була: җентекле анализ, сайланма анализ, күзәтү төрендәге анализ. Язучыларның әсәрләрен өйрәнгәндә, без аларны тематик яктан төркемләп, шулардан берсен җентекләп анализлый алабыз. Мәсәлән, Г. Исхакыйның “милләт анасы” булырга тиешле хатын-кыз проблемасы, гаилә тәрбиясе мәсьәләләренә тукталганда, берәр әсәрне тулы анализлап калганнарына күзәтү төрендәге анализны ясап була. Мондый анализ үрнәкләре 10 нчы татар сыйныфы әдәбиятында шактый уңышлы бирелгән. 
Шулай итеп, укытучы нинди юнәлештә эш итсә дә, максаты бер: укучы китап укырга, укыган әйберсе турында аңлата белергә тиеш.
